
УЛСЫН ИХ ХУРЛЫН 2012 ОНЫ НАМРЫН ЭЭЛЖИТ

ЧУУЛГАНЫ 08 ДУГААР САРЫН 29-НИЙ ӨДРИЙН 

1.Улсын Их Хурлын Ээлжит бус чуулганы нээлтийн ажиллагаа  
	2-4 


Монгол Улсын Их Хурлын Зургаа дахь удаагийн сонгуулиар байгуулагдсан Улсын Их Хурлын Ээлжит бус чуулганы 2012 оны 08 дугаар сарын 29-ний өдөр (Лхагва гариг)-ийн нээлтийн хуралдаан 10 цаг 18 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.  

Улсын Их Хурлын дарга З.Энхболд Ээлжит бус чуулганы хуралдааныг даргалав.
Нэгдсэн хуралдаанд ирвэл зохих 71 гишүүнээс 53 гишүүн ирж, 74.6 хувийн ирцтэй байв. Үүнд: 

Чөлөөтэй: Сү.Батболд, Б.Бат-Эрдэнэ, Л.Болд, С.Ганбаатар, А.Тлейхан, Ч.Хүрэлбаатар, У.Хүрэлсүх, Б.Чойжилсүрэн.

Тасалсан: Су.Батболд, Г.Баярсайхан, Д.Ганбат, С.Дэмбэрэл, Н.Номтойбаяр, С.Оюун, Я.Содбаатар, Ш.Түвдэндорж, Х.Тэмүүжин, С.Эрдэнэ.

Ээлжит бус чуулганы нээлтийн ажиллагаанд Монгол Улсын Ерөнхийлөгч Ц.Элбэгдорж, Улсын дээд шүүхийн шүүгч О.Зандраа, Улсын Ерөнхий прокурорын орлогч Ц.Бямбацогт, Үндэсний аюулгүй байдлын зөвлөлийн нарийн бичгийн дарга Ц.Энхтүвшин, Төрийн албаны зөвлөлийн дарга Д.Зүмбэрэллхам, Зам тээврийн сайд Л.Гансүх, Эрүүл мэндийн сайд Н.Удвал, Авлигатай тэмцэх газрын дарга Н.Ганболд, Сонгуулийн ерөнхий хорооны нарийн бичгийн дарга Ч.Содномцэрэн, Ерөнхий аудитор Ч.Раднаа, Монголбанкны Ерөнхийлөгч Л.Пүрэвдорж, Хүний эрхийн үндэсний комиссын дарга Ж.Бямбадорж, Үндэсний статистикийн хорооны дарга С.Мэндсайхан, Улсын Их Хурлын Тамгын газрын Ерөнхий нарийн бичгийн дарга Ц.Шаравдорж, Нарийн бичгийн дарга С.Магнайсүрэн, Байнгын хороодын ажлын албаны дарга Д.Одсүрэн, Мэдээллийн технологи, техник ашиглалтын хэлтсийн дарга Г.Чиндэгсүрэн, Санхүү, аж ахуй, үйлчилгээний хэлтсийн дарга Д.Жанчивдорж, Хэвлэл мэдээлэл, олон нийттэй харилцах хэлтсийн дарга Ш.Содномжамц, Улсын Их Хурал дахь АН-ын бүлгийн Ажлын албаны дарга Б.Болдбаатар, МАХН, МҮАН-ын “Шударга ёс эвслийн бүлэг”-ийн Ажлын албаны дарга Г.Энхтөр нар байлцав.

Улсын Их Хурлын дарга З.Энхболд Ээлжит бус чуулганы ажиллагааг нээж, үг хэлэв. (Төрийн дуулал эгшиглэв)
Улсын Их Хурлын 2012 оны ээлжит бус чуулганы нээлтийн ажиллагаа 10 цаг 25 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ
НАРИЙН БИЧГИЙН ДАРГА


              
   Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







   Д.ЭНЭБИШ
МОНГОЛ УЛСЫН ИХ ХУРЛЫН ЗУРГАА ДАХЬ УДААГИЙН СОНГУУЛИАР      БАЙГУУЛАГДСАН УЛСЫН ИХ ХУРЛЫН ЭЭЛЖИТ БУС ЧУУЛГАНЫ 2012 ОНЫ

08 ДУГААР САРЫН 29-НИЙ ӨДӨР (ЛХАГВА ГАРИГ)-ИЙН НЭГДСЭН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 18 минутад эхлэв.

З.Энхболд: -Өнөөдрийн Улсын Их Хурлын Зургаа дахь удаагийн 2012 оны ээлжит бус чуулганы ирцийг танилцуулъя. Ирвэл зохих 71 гишүүнээс 46 гишүүн хүрэлцэн ирж, 66.2 хувийн ирцтэй байна.

Өнөөдөр бид ээлжит бус чуулганыхаа нээлтийг хийнэ. Улсын Их Хурлын гишүүд суудалдаа суухыг урьж байна.

Улсын Их Хурлын эрхэм гишүүд ээ, 
Ерөнхий сайд аа,

Засгийн газрын гишүүд ээ, 

2012 оны Улсын Их Хурлын сонгуулийн үр дүнд Засгийн газар байгуулагдаж, бүтэц, бүрэлдэхүүнээ шинэчлэн батлуулаад ажилдаа орлоо. Улс орон даяар намрын их ажил эхэллээ. 

Намрын ээлжит чуулганыг хүлээлгүй яаралтай шийдэх асуудлууд хуримтлагдсанаас Улсын Их Хурал ч гэсэн ээлжит бус чуулганаа эхлүүлэх гэж байна. 

Хоёр сарын дараа болох аймаг, сум, дүүргийн Иргэдийн төлөөлөгчдийн хурлын сонгуулийн тухай хуулийг шинэчилсэн найруулгыг хэлэлцэн батлах, Монгол Улсын 2012 оны төсвийн тухай хуульд нэмэлт, өөрчлөлт оруулах тухай болон цаг хугацааны хувьд яаралтай шийдвэрлэх зарим хуулиудыг хэлэлцэх зорилгоор энэ удаагийн ээлжит бус чуулганыг зарлан хуралдуулж байна. 

Нийслэлийн иргэдийн төлөөлөгчдийн хурлын сонгуулийг энэ оны 6 сард Улсын Их Хурлын сонгуультай нэг өдөр явуулсан тул одоо үйлчилж байгаа Орон нутгийн сонгуулийн хуулийг шинэчлэн найруулах зайлшгүй шаардлага гарлаа.

Аймаг, сум, дүүргийн сонгуулийг энэ жилийн амжилттай явагдсан Улсын Их Хурал, Нийслэлийн сонгуулийн сайн туршлага, тухайлбал, санал тоолох машин хэрэглэх, сонгогчдын бүртгэлийн системийг ашиглан явуулахаар Улсын Их Хурлын зарим гишүүд хуулийн төсөл өргөн бариад байна.

Иймд Орон нутгийн сонгуулийн тухай хуулийг хүчингүйд тооцож, аймаг, сум, дүүргийн хурлын сонгуулийн тухай хуулийг шинээр хэлэлцэн батлах шаардлагатай байна. Ажилласан жил, тэтгэврийн даатгалын шимтгэлийг нөхөн тооцох тухай хуулиар 1990-1995 онуудад нийгмийн даатгалын шинэ тогтолцоо бүрэлдэх явц, 1995-2000 он хүртэлх Нийгмийн даатгалын шинэ тогтолцоог хэрэгжүүлэх явцад хувь хүнээс өөрөөс нь үл хамаарсан нийгмийн шилжилтийн улмаас албан бус хөдөлмөр эрхэлж байсан, эсвэл ажил хөдөлмөр эрхлээгүй, эрхлэх боломжгүй байсан хугацааны нийгмийн даатгалын шимтгэлийг тухайн үеийн хөдөлмөрийн хөлсний доод хэмжээнээс тооцон, нөхөн тооцуулах, цаашид тэдний тэтгэврийн даатгалын баталгааг хангаж өгөх асуудлыг хэлэлцэн шийдвэрлэх нь тэтгэвэр тогтоолгох насандаа ойртсон иргэд ажилласан жилээ нөхүүлж тэтгэвэр тогтоолгох эрхээ эдлэх нөхцөл боломжийг бүрдүүлэх юмаа.

Хүн амын тоо олширсон, шилжилт суурьшилт нэмэгдсэн зэрэг нөхцөл байдлыг харгалзан тухайн орон нутагт шүүх прокурорын байгууллага, төрийн үйлчилгээг иргэдэд цаг алдалгүй хурдан шуурхай хүргэж, зөрчигдсөн эрхийг сэргээх бодит шаардлага бий болж байгаатай холбогдуулан Өмнөговь аймгийн Ханбогд суманд сум дундын шүүх, прокурорын газар байгуулах тухай Улсын Их Хурлын тогтоолыг мөн хэлэлцэн шийдвэрлэнэ.

Дээр нь түрүүчийн Улсын Их Хурлаар хэлэлцэж эхэлсэн Улсын Их Хурлын тухай болон Улсын Их Хурлын чуулганы хуралдааны дэгийн тухай хуулиудад завсарлага авахтай холбоотой нэмэлт, өөрчлөлтийг оруулах хуулийн төслийг үргэлжлүүлэн хэлэлцэнэ.

Энэ нь нам, эвслийн бүлэг, Улсын Их Хурлын нэгдсэн болон Байнгын хорооны хуралдаанаас завсарлага авахдаа гагцхүү тухайн хэлэлцэж буй асуудалтай холбогдуулан авдаг, мөн тодорхой хугацаатай байж Улсын Их Хурлын үйл ажиллагаанд бүтээлчээр цаг үеийн тулгамдсан асуудлыг сааталгүй, түргэн шуурхай хэлэлцэн шийдвэрлэх боломж бүрдүүлэх, түүнчлэн цөөнхийг тухайн асуудалд иргэдийн анхаарлыг хандуулахад цаг гаргаж өгөх зорилготой юмаа.

Төсвийн тодотголтой холбоотойгоор өмнөх Засгийн газар хариуцлагагүй ажиллаж, төсвийн орлогыг хэдэн зуун тэрбум төгрөгөөр тасалснаас болж нийгмийн болон хөрөнгө оруулалт шаардлагатай зарим санхүүжилт хүрэлцэхгүй байгаа. Засгийн газрын бүтэц, бүрэлдэхүүн өөрчлөгдсөнтэй холбогдуулан төсвөө дахин хуваарилах, түүнчлэн үлдэж байгаа хугацаанд төсвийн хөрөнгө оруулалтыг үр өгөөжтэй зарцуулах зорилгоор 2012 оны Төсвийн тухай хуульд нэмэлт, өөрчлөлт оруулах тухай хуулийн төслийг мөн хэлэлцэн шийдвэрлэнэ.

Улсын Их Хурлын эрхэм гишүүд ээ,

Улсын Их Хурлын ээлжит бус чуулганы ажиллагааг нээснийг мэдэгдье. (Төрийн дуулал эгшиглэв)
Улсын Их Хурлын 2012 оны ээлжит бус чуулганы нээлтийн ажиллагаа өндөрлөснийг мэдэгдье.

Зарлал байна. Өнөөдөр Эдийн засгийн байнгын хороо 11.00 цагаас, Хууль зүйн байнгын хороо 11.00 цагаас, Нийгмийн бодлого, боловсрол, соёл, шинжлэх ухааны байнгын хороо 11.30-аас, Төрийн байгуулалтын байнгын хороо 14.30-аас, Аюулгүй байдал, гадаад бодлогын байнгын хороо 15.00-аас, Төсвийн байнгын хороо 16.00 цагаас тус тус хуралдаантай. Хуралдааны хуваарь болон материалуудыг тараасан байгаа.

Гишүүдэд баярлалаа өнөөдөр ирсэн. Зочид, төлөөлөгчид мөн адилхан.

Хуралдаан 10 цаг 25 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.Энэбиш
